
Uppskot

til

løgtingslóg um bygging 

Bygging
§ 1. Endamálið við lógini er at tryggja, at nøktandi atlit verða tikin at týðandi viðurskiftum viðvíkjandi bygging, so sum:

1) Brunaviðurskifti, so tryggja verður, at vandin fyri at eldsbruni kyknar og spjaðist verður so avmarkaður sum møguligt, umframt at tað, tá eldsbruni kyknar í, í so stóran mun sum gjørligt er møguligt at bjarga menniskjum og basa eldinum.

2) Heilsuviðurskifti og inniluft, so tryggja verður, at tað tilfar, sum nýtt verður at byggja við, ikki er heilsuliga skaðiligt, og at inniluftin í rúmun, har fólk uppihalda seg í longri tíð, ikki elvir til heilsuvanda.
3) Atkomuviðurskifti, so tryggja verður, at øll, eisini fólk, ið bera brek, hava møguleika at koma inn í bygningar og nýta tær tænastur, ið eru ætlaðar almenninginum.  

4) Orkuviðurskifti, so tryggja verður, at sleppast kann undan óneyðugari orkunýtslu til eitt nú upphiting, luftútskifti o.a.. 
5 ) Berandi bygningslutir, so tryggja verður at hesir verða bygdir á tílíkan hátt, at nøktandi atlit verða tikin at nýtslu-, trygdar- og heilsuviðurskiftum. 

6 ) Innleggingar, so tryggja verður at hesar ikki eru til ampa fyri fólk, bygningin o.t.
§ 2. Bygging í § 1 fevnir um nýbygging, umvæling, afturatbygging umframt broyting í nýtslu av bygningum.

Stk. 2. Bygningar sambært stk. 1 eru umframt privat sethús, eisini bygningar, sum verða nýttir til vinnuendamál, fyrisiting, bygningar, ið eru ætlaðir at hýsa tænastum til almenningin, harundir gistingarhús, apotek, kirkjur, samkomuhús o.a.

Stk. 3. Brýr, berghol og tunlar umframt onnur mannagjørd verk, sum verða nýtt til onnur endamál enn at hýsa fólki í longri tíðarskeið, herundir busskýli, eru ikki fevnd av hesi lóg.

Stk.. 4. Landsstýrismaðurin kann loyva frávik frá ásetingunum í hesi lóg, tá talan er um bygningar, sum eru friðaðir, um mett verður, at ásetingarnar í hesi lóg ganga ímóti endamálinum við friðingini. 

§ 3. Landsstýrismaðurin ásetir í kunngerð nærri reglur viðvíkjandi teimum í § 1, nr. 1-5 nevndu viðurskiftum. Landsstýris​maðurin kann harumframt, fyri at fremja greidleika, áseta reglur um yvirskipað viðurskifti, sum løgtingslóg nr. 13 frá 21. mai 1954 um býarskipanir og byggi​samtyktir við seinni broytingum, ikki hevur greiðar ásetingar um.
Umsókn um bygging

§ 4. Umsókn um loyvi at byggja skal sendast kommunala byggimyndug​leikanum.
Stk. 2. Byggiloyvið krevst ikki, tá talan er um smávegis umvælingar ella afturat​byggingar. 

Stk. 3. Umsóknin skal vera skrivlig, og hjálagt skulu vera allir viðkomandi upplýsingar um byggingina, so sum:

1) Eyðmerking av bygningi.

2) Umsókn um frávik, um so er at ætlaða byggingin gongur ímóti ásetingum í hesi lóg ella kunngerðum, ásettar við heimild í lógini ella ímóti ásetingum í galdandi byggisamtykt fyri økið.

3) Upplýsingar um, hvat bygningurin verður ella fer at verða nýttur til.

Stk. 4. Byggivaldið kann umframt upplýsingar sambært stk. 3, krevja aðrar upplýsingar, sum hava týdning fyri viðgerð av umsóknum.

§ 5. Ásetingar í hesi lóg ella ásetingar settar í gildi við heimild í hesi lóg, skúgva ikki til viks ásetingar í góðkendari byggisamtykt um formkrøv til umsóknir og treytir fyri bygging, íbinding o.a.m., men koma afturat staðbundnu ásetingunum. 
Stk. 2. Í seinasta lagi við árslok 2016 skulu allar ásetingar í staðbundnu byggisamtyktunum vera í samsvari við ásetingarnar í hesi lóg ella ásetingar ásettar við heimild í hesi lóg. Ásetingar í staðbundnum byggisam​tyktum, sum tá ganga ímóti lógini ella kunngerðum, ásettar við heimild í hesi lóg, verða skúgvaðir til viks. 
§ 6. Ikki kann farast undir at byggja, fyrr enn skrivligt byggiloyvi er fingið til vega frá byggimyndugleikanum. 
Stk. 2. Eitt byggiloyvi kann verða býtt í partar, um byggimyndugleikin metir, at byggingin kann byrja, uttan at endalig greiða er fingin á øllum viðurskiftum ella stigum í byggingini. 
Stk. 3. Byggimyndugleikin skal tryggja, at einki byggiloyvi verður útskrivað, sum gongur ímóti ásetingum í hesi lóg, ásetingum ásettar við heimild í lógini ella øðrum ásetingum.

Stk. 4. Útskrivar byggimyndugleikin eitt treytað byggiloyvi, skal tað í loyvinum týðuliga verða ásett, hvørji krøv og treytir talan er um, umframt tilvísing til lógarheimildir. 

Stk. 5. Byggingin skal byrja í seinasta lagi 2 ár eftir, at byggiloyvi er útskrivað.
§ 7. Kravið um byggiloyvi frá kommunala byggimyndugleikanum og treytirnar í § 4 stk. 3, eru eisini galdandi í teimum førum, har eingin góðkend byggisamtykt er til. 
Eftirlit

§ 8. Landsstýrismaðurin, ella tann myndugleiki, sum landsstýrismaðurin heimilar, hevur eftirlitið við, at ásetingarnar í lógini og reglur, ásettar við heimild í lógini, verða hildnar.

Stk. 2.  Fyri at fremja eftirlitið hevur landsstýrismaðurin ella tann myndugleiki, sum hann heimilar, og løgreglan, við at vísa hóskandi samleikaprógv, uttan rættarúrskurð atgongd til allar bygningar, ið eru fevndir av hesi lóg. 
§ 9. Eigarin av bygninginum skal beinan​vegin boða eftirlitsmyndug​leika​num frá, tá arbeiðið at byggja, umvæla ella at broyta ein bygning er liðugt, so at eftirlitið sambært hesi lóg kann vera framt. 

Stk. 2. Eftirlitið sambært § 8 kann verða gjørt við støði í váttan frá eigara av bygningi um, at bygt er sambært hesi lóg og sambært reglum, ið eru ásettar við heimild í hesi lóg, sbr. § 3.

Stk. 3. Landsstýrismaðurin, ella tann myndugleiki, ið landsstýrismaðurin heimilar, kann, umframt váttan sambært stk. 2, fremja eftirlit við sýning. 

Stk. 4. Sýning sambært stk. 3 skal vera byrjað, áðrenn tað sum bygt, umvælt ella broytt er  verður tikið í nýtslu, og í seinasta lagi 4 vikur eftir, at fráboðan um liðugtgerð sbrt. stk. 1, er latin eftirlits​myndugleikanum.
§ 10. Tað er skyldan hjá eigaranum at rætta tey viðurskifti í bygninginum, sum eru í stríð við ásetingarnar í hesi lóg, ella við ásetingar ásettar við heimild í hesi lóg.

§ 11. Verður eftirlitsmyndugleikin varugur við bygning, sum vegna týðandi feilir og manglar má metast at vera til ampa ella skaða fyri tey, sum bygningurin hýsir ella onnur, kann eftirlitsmyndugleikin geva eigaranum boð um, at bygningurin ikki kann nýtast, fyrr enn bøtt er um hesar feilir og manglar.

Stk. 2. Fylgir eigarin ikki boðum sambært stk. 1, kann eftirlitsmyndugleikin syrgja fyri, at bøtt verður um feilir og manglar í bygninginum fyri eigarans rokning.

§ 12. Tað ið bygt, umvælt ella broytt verður, kann ikki takast í nýtslu fyrr enn sýning er framd ella váttan frá eigara er latin eftirlitsmyndugleikanum, sbr. stk. 2. 
Stk. 2.  Eftirlitsmyndugleikin útskrivar nýtsluloyvi, tá tað við sýning kann staðfestast, at tað ið bygt, umvælt ella broytt er, ikki er í stríð við ásetingarnar í hesi lóg ella við ásetingar ásettar við heimild í hesi lóg. Tó kunnu sethús, ætlaði til eina familju, lógliga takast í nýtslu, tá skrivlig váttan er latin eftirlitsmyndug​leikanum, sbr. § 9 stk. 2
Stk. 3. Eftirlitsmyndugleikin kann geva fyribils nýtsluloyvi í teim førum har øll byggingin, umvælingin ella broytingin enn ikki er liðug, um mett verður at hetta ikki verður til ampa fyri tey, ið bygningurin skal hýsa, ella onnur. 

Stk. 4. Fyribils nýtsluloyvi sambært stk. 3 er tó treytað av, at eigari hevur váttað, at tað ið higartil bygt, umvælt ella broytt er, ikki er í stríð við ásetingar í hesi lóg ella ásetingar settar í gildi við heimild í hesi lóg.

§ 13. Í teimum førum, har eftirlitsmynd​ug​leikin sambært útinta eftirlitinum eftir § 11 staðfestir, at tað sum bygt, umvælt ella broytt er, ikki lýkur ásetingar í hesi lóg ella ásetingar ásettar við heimild í hesi lóg, skal eftirlitsmyndugleikin geva eigara​num boð um at fáa hesi viðurskifti í rætt lag innan ávísa freist.

Stk. 2. Um staðfestast kann, at viðurskiftini ikki eru fingin í rætt lag eftir at freistin sambært stk. 1 er farin, kann eftirlitsmyndugleikin áseta nýggja freist.

Stk. 3. Um eigari ikki fylgir boðum, ið eru givin sambært stk. 1, kann tað við dómi áleggjast honum at fáa tey viðurskifti sum eru í stríð við ásetingarnar í hesi lóg ella ásetingar ásettar við heimild í hesi lóg, í rætt lag.

Gjald

§ 14. Landsstýrismaðurin kann áseta reglur um gjald fyri endurrindan av útreiðslum, sum myndugleikar hava í sambandi við umsiting av og eftirlit við hesi lóg og reglum ásettar við heimild í lógini. 

Kæra

§ 15. Avgerðir tiknar við heimild í hesi lóg, kunnu innan 4 vikur, rokna frá tí degi at avgerðin er tikin, kærast til Kæru​nevndina í Lendismálum.

Stk. 2. Avgerðir, sum Kærunevndin í Lendismálum tekur í málum viðvíkjandi hesi lóg og reglum, ásettar við heimild í lógini, eru endaligar innan fyrisitingina.

Revsing

§ 16. Er ikki hægri revsing ásett í aðrari lóggávu, verður tann revsaður við bót, sum brýtur § 6, stk. 1, § 6 stk. 4, § 9, stk. 1, § 10 stk. 2 og § 11. stk. 1.

Stk. 2. Í reglum, sum eru ásettar við heimild í § 3, kunnu verða ásettar reglur um revsing við bót.

Stk. 3. Fyri brot, sum løgfrøðiligir persónar, eitt nú partafeløg, smá​partafeløg, lutafeløg, íognarfeløg, felagsskapir, kommunur og landið gera, kann verða álagt tí løgfrøðiliga persóninum sum slíkum sektarábyrgd sambært reglunum í kapittul 5 í revsilógini.
§ 17. Landsstýrismaðurin ella tann, ið landsstýrismaðurin heimilar, kann í málum um brot á reglur, ásettar við heimild í § 3, við einum sektaruppskoti boða frá, at málið kann verða avgjørt uttan rættarmál, um tann, ið hevur framt brotið, játtar seg sekan í brotinum og váttar at vera til reiðar at gjalda bótina sambært sektaruppskotinum innan nærri ásetta freist. Eftir áheitan kann landsstýrismaðurin ella tann, ið landsstýrismaðurin hevur heimilað, leingja freistina. 
Stk. 2. Reglurnar í rættargangslógini um krøv til innihaldið í ákæruritum og reglurnar um, at ein ákærdur ikki hevur skyldu at geva frágreiðing, verða samsvarandi nýttar viðvíkjandi sektaruppskotum. 
Stk. 3. Góðtekur tann, ið hevur framt brotið, bótina, fellur rættarsóknin burtur.
§ 18. Landsstýrismaðurin kann í kunngerð áseta nærri reglur um stødd av bótum givnar við heimild í § 16 og § 17. 

Stk. 2. Bótastøddin kann hækkast munandi, um ólógliga byggingin er framd við vilja ella av ósketni og tað við ólógligu byggingini er fingin peningaligur fyrimunur, ella tílíkur fyrimunur hevur verið tilætlaður fyri eigaran sjálvan ella onnur, eitt nú við sparingum.
Gildiskoma
§ 19. Henda lóg kemur í gildi 1. januar 2011. 

Innlendismálaráðið xx.xx.xx

Kap. 1. Almennar viðmerkingar.

Endamálið við hesum lógaruppskoti, er at áseta landsfevnandi reglur um bygging. 
Sum er, hava vit ikki nakra sonevnda landsbyggireglugerð í Føroyum. Hetta førir við sær, at bygging sum heild ikki er fevnd av nøkrum krøvum um eitt nú bjálving, innleggingar, atkomu o.a. Ásetingar um bygging finnast tí í ávísan mun í góðkendum kommunalum  byggisamtyktum, umframt í serlóggávu, eitt nú í brunalóggávuni. Fyrst nevndu reglur eru tó ikki tengdar beinleiðis at byggingini sum so, men í flestu førum viðvíkja ásetingarnar í byggisamtyktini einans krøv um staðseting av bygningum, nýtslustig, hvussu høgt kann byggjast í ávísum økjum o.a. 
Við at áseta reglur innan bygging, verður dygdin á tí, sum bygt verður, lyft upp á hægri støðið, og í síðsta enda kemur hetta borgaranum, tí sum byggir og samfelagnum til góða. Lógaruppskotið er ein sonevnd rammulóg, sum setur felags karmar um framtíðar bygging í landinum og er lógin ætlað sum eitt amboð hjá landsstýrismanninum í kunngerð at áseta meiri ítøkiligar reglur um bygging, eins og vanligt er í øðrum londum. 

Ætlanin er at seta kunngerðir í gildi innan tey ymisku økini, sum viðvíkja bygging. Nevnast kunnu innrætting, harundir atkomuviðurskifti, orkunýtslu, innileggingar, o.a.m. 

Kunngerðirnar verðar gjørdar stigvíst og settar í gildi so hvørt, sum tær eru klárar at lýsa. Tann fyrsta kunngerðin, sum verður sett í gildi við heimild í hesi lóg, verður kunngerðin um orkunýtslu í bygningum. Kunngerðin um atkomu fyri fólk, ið bera brek er sett í gildi við heimild í lógini um býarskipanir og byggisamtyktir, men er ætlanin at broyta heimildina til hesa lógina. 

Ætlanin er at áseta greiðar reglur innan øll viðurskifti, sum hava við bygging at gera; hesin sami leistur er eisini nýttur í grannalondum okkara, og hava danir umframt eina byggilóg eisini Bek. Nr. 1353 frá 17 desember, t.e. Bygningsreglementet 2008, sum ásetur ítøkilig krøv til bygging. 

Ítøkiligu og tøkniligu krøvini til bygging eru í øðrum londum nógv útbygd og broytt seinnu árini og hava fleiri arkitektar, verkfrøðingar og handverkarar, sum virka í Føroyum, kunnleika til og royndir við slíkum byggireglum í eitt nú Danmark. Hesi seinnu árini hevur tað eisini verið eitt ávíst ynski frá byggivinnuni um at fáa greiðar reglur innan bygging. Við hesi lóg vera lunnar lagdir undir eina skipaða tilgongd við stigvíst at seta eins reglur um bygging í gildi fyri alt landið.  
Ummæli : 

Lógaruppskotið hevur verið til hoyringar hjá hesum: Agenda 21, Arbeiðseftirlitið, Arkitektafelag Føroya, Brunaumsjón Landsins, Býarskipanarnevndin, Byggiharrasamtak Føroya, Deildin fyri arbeiðs- og almannaheilsu, Føroya Byggifrøðingafelag, Føroya Handverkarafelag, Føroya Handverksmeistarafelag, FKF, KSF, Føroya Lærarafelag, Føroya Tekniska Lærarafelag, Føroya Verkfrøðingafelag, Hjálpitólarmiðstøðin, ÌSF, ÍSB, Kærunevndin í lendismálum, Landsfelag Handverkaranna, Landsverk, MBF, Pedagogfelag Føroya, Posta, Ráðgervarafelagið og Vinnuhúsið.

Umframt hetta er uppskoti eisini sent til allar kommunur og øll aðalráð.
Skipað var eisini fyri einum kunnandi hoyringsfundi hin 8. februar, har høvi var at seta spurningar og annars at gera viðmerkingar til uppskotið.
Kap. 2. Avleiðingarnar av uppskotinum

Fíggjarligar avleiðingar
Lógaruppskotið fær fíggjarligar avleiðingar fyri ein og hvønn, sum skal byggja, við tað at tað við heimild í hesi lóg verða gjørdar reglur um eitt nú tetting og bjálving. Sostatt verða framtíðar íløgur í bygging eitt vet hægri, men meirútreiðslan vil í stóran mun javnast aftur í dygd og rakstrarsparingum, eitt nú tí at húsini frameftir verða betur bjálvaði.

Lógaruppskotið fær ikki stórvegis fíggjarligar avleiðingar fyri landið, annað enn í teimum førum, har landið byggir, sí viðmerkingarnar omanfyri.

Umsitingarligar avleiðingar
Mett verður, at lógaruppskotið hevur við sær umsitingarligar avleiðingar, sum partvíst standast av kunngerðasmíð, kæruviðgerð, eftirlit og umsiting av lógini og serliga teimum kunngerðum, sum koma í gildi við heimild í hesi lóg. Tað eru serliga kommunurnar og eftirlits​myndugleikin, sum fáa økta arbeiðsbyrðu í sambandi við framtíðar byggimáls​viðgerð. 
Umhvørvisligar avleiðingar

Mett verður, at reglur innan bygging ikki hava negativar avleiðingar fyri umhvørvið. Hinvegin hava reglurnar gagnligt árin á umhvørvi, tí bygging frameftir fer at koma undir krøv um upphiting, eginleikar í byggitilfari o.a.
Avleiðingar fyri serstøk øki í landinum

Mett verður ikki, at lógaruppskotið hevur við sær avleiðingar fyri serstøk øki í landinum. 

Avleiðingar í mun til altjóða avtalur og reglur

Mett verður ikki, at lógaruppskotið hevur stórar avleiðingar við sær í mun til altjóða avtalur og reglur. Tó koma reglurnar viðvíkjandi innrætting, og harundir atkomu at betra um umstøðurnar hjá teimum, ið bera brek, hetta í samsvar við ST-sáttmálan fyri tey, ið bera brek.

Sosialar avleiðingar

Mett verður ikki, at uppskotið hevur við sær sosialar avleiðingar.

	
	Fyri landið/lands-myndugleikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/

felagsskapir
	Fyri vinnuna

	Fíggjarligar/

búskaparligar avleiðingar
	Ja
	Ja
	Nei
	(Ja)
	Ja

	Umsitingarligar avleiðingar
	Ja
	Ja
	Nei
	Nei
	(Ja)

	Umhvørvisligar avleiðingar
	Nei
	Nei 
	Nei
	Nei 
	Nei 

	Avleiðingar í mun til altjóða avtalur og reglur
	Nei
	Nei
	Nei
	Ja
	Nei

	Sosialar avleiðingar
	
	
	
	Nei
	


Kap. 3. Serligar viðmerkingar

Til § 1. Ásetingin ger tað møguligt at fara í holt við at gera reglur innan tey ymisku økini, sum hava við bygging at gera. Ætlanin er fyrst at seta í gildi kunngerð um tetting og bjálving fyri at minka um orkutørvin og harvið eisini orkunýtsluna til upphiting av bygningum. Hesar reglur eru liður í at fremja Veðurlagspolitikk Føroya at minka um útlátið av veðurlagsgassum. Afturat hesum, verður farið undir eina stigvísa tilgongd at áseta reglur innan onnur øki, sum hoyra byggingini til, soleiðis at vit um nøkur ár hava rokkið á leið somu krøvum til bygging eins og grannalondini og harvið tryggja eina ávísa dygd í framtíðar bygging.. 

Fordømi um tílíkar ásetingar eru at finna í øðrum londum, eitt nú í Danmark í Bek. Nr. 1353 frá 17 desember 2008, eisini nevnt “BR08”.

Tey viðurskifti, sum nevnd eru undir pkt. 1-5 eru ikki tømandi. Sostatt kann lógin eisini heimila landsstýrismanninum at áseta reglur um eitt nú byggistig, hædd á bygningi, bygging í mark, reglur um frástøðu millum bygning og veg, umframt annað, sum kann hava ávirkan á tey viðurskifti, sum lógin er ætlað at taka atlit at. Har hesi viðurskifti longu eru reguleraði av góðkendari byggisamtykt, vilja ásetingarnar í samtyktini tó verða galdandi til árslok 2016, sbr. § 5.

Til §  2. Ásetingin ger greitt, at bygging eftir hesi lóg fevnir um ymisk sløg av bygningum. Vanlig sethús, tvíhús, raðhús og størri bygningar eru fevndir av lógini, óansæð um tað eru privatfólk, kommunur, landið, feløg ella vinnurekandi, ið lata hesi byggja. 

Lógin fevnir eisini um summarhús. Vísandi til, at summarhús verða nýtt at hýsa fólki og at tað ikki í Føroyum er vanligt at seta avmarkingar fyri mest loyvdari nýtslu av summarhúsum, verður tað mett at neyðugt at tryggja, at summarhús eisini verða bygd á fullgóðan hátt í mun til upphiting, innlegging, trygdar- og heilsuviðurskifti o.s.fr. 

Bygningar, sum hýsa handlar, matstovur, sjúkrahús, leikhús, kirkjur, undirvísingartænastur, undirhald ella framsýningar, gistingarhús, skrivstovubygningar, upphitaðir goymslu​bygningar o.a. bygningar, eru sostatt eisini fevndir av lógini. 

Bygging í § 2 er avmarkað til bygningar og onnur mannagjørd verk, ið eru ætlaði at hýsa  fólki í longri tíðarbilum og bygningar og mannagjørd verk, sum eru upphitaði. Bygningar og verk, sum einans eru ætlaði at hýsa fólki í styttri tíðarbil, sum eitt nú bússkýli, eru ikki fevnd av lógini.

Til § 3. Ásetingin gevur landsstýrismanninum heimild at áseta nærri reglur í kunngerð um tey ymisku viðurskifti, sum hoyra byggingini til og sum eru fevnd av lógini, smbr. viðmerkingarnar til § 1. Ásetingin gevur eisini landsstýrismanninum heimild til at áseta nærri reglur í kunngerð um viðurskifti sum í dag eru at finna í byggisamtyktum, í teim førum har tað er talan um ásetingar, sum eru fevnd av endamálinum í hesi lóg. 

Til § 4. Ásetingin ger greitt, at eitt byggimál verður reist við umsókn og at tað er staðbundni kommunali byggimyndugleikin, ið hevur heimild at móttaka, viðgera og geva byggiloyvi. 

Stk. 2 hevur við sær, at tað ikki krevst byggiloyvi í førum, har talan einans er um smávegis umvælingar ella bygging. Kommunan kann sjálv áseta minsta mark fyri nær byggiloyvi krevst, tó skal byggiloyvi altíð fyriliggja tá talan er um umvæling e.a. sum hevur við sær eitt størri byggistig. 

Ásetingarnar í stk. 3 og 4 skulu tryggja, at kommunan fær allar upplýsingar, ið eru neyðugar fyri at viðgera umsóknir um bygging. Við tað at talan er um ymiskar bygningar, sum lógin fevnir um, og við tað at talan er um eina lóg, ið skal regulera bygging kring alt landið, kann tað vera ymisk, hvat fyri upplýsingar tann einstaka kommunan hevur tørv á fyri at viðgera eina umsókn. Tískil gevur stk. 3 tí einstøku kommununi møguleika til sjálv at meta um, hvørjar upplýsingar henni tørvar fyri at viðgera einstøku umsóknina.
Til § 5. Støðan í Føroyum í dag er, at nógvar kommunur í ávísan mun hava ásetingar í galdandi byggisamtyktum um eitt nú nýtslu- og byggistig. § 5 skal tryggja, at hesar ásetingar, sum kommunurnar sjálvar hava gjørt, framvegis eru galdandi nøkur ár eftir at henda lóg og kunngerðir við heimild í hesi lóg, eru settar í gildi. Sostatt eru neyðug fyrilit tikin fyri markamótum millum hesa lóg og løgtingslóg nr. 13 frá 21. mai 1954 um býarskipanir og byggisamtyktir, sum framhaldandi verður verandi í gildi. Skiftisdagurin verður 1. januar 2017, tí við árslok 2016 skulu allar kommunur hava gjørt neyðugar tillagingar í staðbundnu byggisamtyktunum, so hesar eftir hetta eru í samsvari við ásetingarnar í hesi lóg og ásetingar, ásettar við heimild í hesi lóg.

Ásetingar í kunngerð við heimild í hesi lóg um eitt nú byggi-  ella nýtslustig fara sostatt ikki at skúgva til viks tær reglur, sum kommunan longu hevur um hesi viðurskifti í góðkendari byggisamtykt tey næstu 5 árini. Í teim førum har kommunan ikki hevur ásetingar um somu viðurskifti, vilja ásetingar í og við heimild í hesi lóg tó vera galdandi.

§ 6. Flestu kommunur seta sum krav, at skrivligt byggiloyvi skal vera útskrivað, áðrenn farast kann undir at byggja. § 6 er tí at meta sum ein staðfestan av tí rættarstøðu, sum longu er galdandi í flestu kommunum og vil annars verða galdandi eisini í teimum kommunum, har slík formkrøv møguliga ikki eru. 

Við ásetingunum í § 6 verður eisini møguligt hjá tí einstøku kommununi at luta eitt byggiloyvi sundur í partar. Hetta verður gjørt, tí tørvur kann vera á at luta lutfalsliga stórar byggiverkætlanir sundur í partar. Lutvís byggiloyvi kunnu tí lógliga útskrivast av byggimyndugleikanum, tá treytirnar fyri at útskriva lutvís byggiloyvi eru loknar.  

Umframt hetta, setur § 6 krav um, at kommunan skal tryggja, at einki byggiloyvið verður givið, sum møguliga gongur ímóti hesi lóg ella ásetingar ásettar við heimild í hesi lóg. Kommunan skal harumframt tryggja, at byggiloyvi ikki ganga ímóti aðrari lóggávu, sum t.d. løgtingslóg nr. 19 frá 1948 um friðan av fornminnum og bygningum, løgtingslóg nr. 67 frá 2000 um dagstovnar og dagrøkt, løgtingslóg nr. 51 frá 1972 um landsvegir o.s.fr. 

Farið skal verða undir at byggja í seinasta lagi 2 ár eftir at byggiloyvi er útskrivað. Verður ikki bygt innan 2 ár ella innan ta freist, ið kommunan hevur ásett, fellur byggiloyvið burtur. Byggimyndugleikin kann áseta styttri freist í byggiloyvi.
Til § 7. Grein 7 staðfestir, at tær treytir, sum eru ásettar um byggiloyvi í hesi lóg ella við kunngerðum, sum hava heimild í hesi lóg, umframt ásetingin í § 4. stk. 2, eisini eru galdandi í teim førum har eingin góðkend byggisamtykt er gjørd fyri eina kommunu.

Til § 8. Fyri at tryggja, at ásetingar í hesi lóg, og ásetingarnar ásettar við heimild í hesi lóg verða fylgdar, verður heimilað landsstýrismanninum at hava eftirlit við hesum, sum kann leggja eftirlitið út til ein stovn, ið hevur neyðuga servitan innan økið. Ætlanin er at lata eftirlitsheimildirnar upp í hendi á Landsverk, sum er stovnur undir Innlendismála​ráðnum.

Til § 9. Grein 9  áleggur eigaranum av bygningi at boða eftirlitsmyndugleikanum frá beinanvegin tá arbeiðið at byggja er liðugt. Eftirlitið kann hereftir verða framt antin við váttan ella sýning. 

Tað er eigarin, sum fær ágóðan av og hevur ábyrgdina av bygninginum. Tí er tað eisini eigarin, sum skal tryggja sær, at byggingin lýkur øll krøv, hóast eigarin sum oftast ikki er byggikønur. Tað er eigarin av bygninginum, sum skal vátta, at bygningurin er gjørdur í samsvari við galdandi reglur.  Tí verður tað ofta neyðugt hjá tí, sum byggir, at útvega sær hjálp til hetta frá teimum ella tí, sum hava staðið fyri byggingini. Tó er tað eigarin, sum skal  skrivar undir ta váttan, ið skal latast eftirlitsmyndugleikanum, og tað er eigarin,  sum ábyrgdast, um byggingin er ólóglig.

Eftirlit við váttan fer fram á tann hátt, at eigarin skrivar undir og fyllir út skjal, ið er tilevnað av eftirlitsmyndugleiknum til at nýta í slíkum førum. Við hesi váttan, váttar eigarin at bygt er í samsvar við galdandi reglur, og at tær upplýsingar, hann hevur latið inn á ella saman við váttanini um eitt nú tøknilig viðurskifti, eru sonn. Eftirlitsmyndugleikin ásetur í skjalinum hvørjar upplýsingar eru neyðugar. Við tað at talan er um at seta kunngerðirnar við heimild í hesi lóg í gildi stigvíst, so hvørt sum tær eru lidnar, verður tað neyðugt at útbyggja váttanarskjalið, so hvørt sum kunngerðirnar verða settar í gildi. 

Eftirlitsmyndugleikin kannar árliga við sýning 10% av teim húsum, sum eru bygt og tikin í nýtslu við váttan. Eftirlitið við váttanum fevnir um vanlig sethús, ið hýsa einari familju.

Tá talan er um størri húsaeindir, ið hýsa meir enn einari familju, t.d. raðhús, tvíhús o.a., ella tá talan er um bygningar nevndir í § 2 stk. 2 eftir privat sethús, skal eftirlit verða framt við sýning. Her fer eftirlitsmyndugleikin sjálvur út og vissar sær, at bygt er í samsvari við galdandi reglur. Undir hesi sýning kann eftirlitsmyndugleikin gera neyðugar kanningar, sum skulu til fyri at vissa kann fáast um, at bygt er á fullgóðan hátt. Eigarin skal tryggja, at neyðugar kanningar, sum skulu gerast, meðan bygt verður, eru gjørdar, og skjalprógvan viðvíkjandi tílíkum møguligum kanningum skal latast eftirlitsmyndugleikanum.

Til § 10. Av tí at tað er eigarin sum hevur ábyrgdina av húsinum ella bygninginum, verður sett sum krav, at eigarin tryggjar, at møguligir feilir ella manglar verða fingnir í rætt lag, tá eftirlitið hevur staðfest slíkar.

Til § 11. Greinin heimilar eftirlitsmyndugleikanum at kanna bygningar, um t.d. ein granni, ger vart við, at tað sum bygt verður, ikki er í samsvari við galdandi reglur. 

Kemur eftirlitsmyndugleikin fram til viðurskifti, sum ikki eru í samsvari við galdandi reglur, skal eigarin hava boð um hetta, og skal eigarin hereftir tryggja at møguligir manglar ella feilir verða rættaðir. Ger eigarin ikki hetta, kann eftirlitsmyndugleikin bera so í bandi at arbeiðið verður gjørt og skal eigarin tá gjalda kostnaðin av hesum.

Til § 12. Greinin ber við sær, at einki kann verða tikið í nýtslu fyrr enn eftirlit hevur verið.

Eftirlit sum verður framt við váttan, er framt tá váttanini við neyðugu skjalprógvum er latin eftirlitsmyndugleikanum. Eftirlit við sýning er liðug, tá sýningin er gjørd og eftirlitsmyndugleikin hevur latið eigaranum nýtsluloyvi. 

Eftirlitsmyndugleikin kann í ávísum førum útskriva nýtsluloyvi, hóast øll byggingin ikki er liðug. Tørvur kann vera á hesum, tá talan er um eitt nú stórar verkætlanir, har bygt verður í stigum. Tílíkt fyribils nýtsluloyvi er sambært stk. 3 tó treytað av, at eigarin kann vátta, at bygt er í samsvar við galdandi reglur. Eftirlitsmyndugleikin skal tó við eftirlitið vissa sær, at tað, sum liðugt er, er kannað við sýning sambært § 9. stk. 3 

Til § 13. Greinin gevur eftirlitsmyndugleikanum heimild til at krevja, at viðurskifti, sum ikki sampakka við ásetingarnar í hesi lóg ella við ásetingar, ásettar við heimild í hesi lóg, verða fingin í rætt lag. Eftirlitsmyndugleikin skal geva eigaranum skrivlig boð um hesi viðurskifti, og eisini áseta eina freist fyri, nær hesi viðurskifti skulu verða fingin í rætt lag. Freistin verður ásett út frá einari meting av, hvussu langa tíð tað tekur at fáa møguligar feilir ella manglar í rætt lag.

Er freistin farin og eftirlitsmyndugleikin kann staðfesta, at bygningurin framvegis ikki er í lógligum standi, kann eftirlitsmyndugleikanum gera av at seta nýggja freist. Hetta eigur tó einans at verða gjørt, tá eigarin kann vísa á, at talan er um óvæntað viðurskifti, sum hava viðført, at tað ikki var møguligt at halda ásettu freistina vegna vantandi tilfar, veðurlíkindi, tørvur á arbeiðsmegi ella tílíkt, sum eigarin ikki sjálvur hevur havt ávirkan á.

Til § 14. Tað verður heimilað landsstýrismanninum at áseta reglur fyri endurrindan av útreiðslum sum standast av hesi lóg. Hesi gjøld viðvíkja bæði eftirlit og umsiting. Sum dømi uppá gjøld kann nevnast gjald fyri byggiloyvið, sum skal latast kommununi, og verður tað her talan um eitt fast gjald, sum verður eins í øllum kommunum. Gjaldið verður sett út frá einari meting av tí umsiting, sum kommunurnar fáa eftir at lógin er komin í gildi.

Tað verður eisini heimila landsstýrismanninum at áseta gjald fyri endurrindan av útreiðslum, sum eftirlitsmyndugleikin hevur í sambandi við eftirlitinum eftir hesi lóg ella reglum ásettar við heimild í lógini. Gjaldið til eftirlitsmyndugleikan verður roknað út frá fermetraprís, umframt føst gjøld fyri tær ymisku kanningarnar, sum møguliga skulu gerast, t.d. tættleikakanning. 

Til § 15. Ásetingin hevur við sær, at allar avgerðir tiknar við heimild í hesi lóg ella í ásetingum, ásettar við heimild í hesi lóg, kunnu kærast til Kærunevndina í Lendismálum. Henda nevnd umsitur frammanundan mál viðvíkjandi eitt nú býarskipan og matrikulering, og verður mett, at nevndin hevur neyðugan sakkunnleika til eisini at viðgera kærur við heimild í hesi lóg ella ásetingum ásettar við heimild í hesi lóg.

Til § 16. Vanliga revsingin eftir hesi lóg er bót og ikki fongsulsrevsing, óansæð um talan er um likamligar persónar ella løgfrøðiligar persónar. Ein kommuna ella landið kemur sum eigari av bygningum undir somu reglur, eins og onnur.  
Til § 17. Ásetingin heimilar eftirlitsmyndugleikanum at geva fyrisitingarligt sektaruppskot fyri brot á reglur givnar við heimild í hesi lóg. Fyrimunurin við einari sektaruppskotsskipan er, at mál um lógarbrot kunnu verða avgjørd uttanum dómsvaldið og kunnu hesi mál tí avgreiðast væl skjótari, enn um mál skulu avgreiðast sum ákærumál undir ákæruvaldinum. 

Til § 18. Í hesi grein er heimild at áseta neyvari reglur um bótastødd fyri brot á regluverkið. Talan er um at áseta ávísar bótastøddir fyri eitt nú at taka ein bygning í nýtslu, áðrenn eftirlitið sambært § 9 er útint. Eftir ásetingini er heimild at áseta bótastøddina eftir, í hvønn mun ólógliga byggingin er framd við tí í hyggju at fáa peningaligar fyrimunir.
Til § 19. Gildiskoman er ásett til 1. januar 2011. Á henda hátt fáa borgarar, vinnurekandi innan bygging, kommunurnar og eftirlitsmyndugleikin eitt hóskandi skotbrá at kunna seg um nýggja regluverki og gera neyðugar tillagingar og fyrireikingar fyri at umsita regluverkið. 

